
ఉత్తరహరివంశము









	తే.	
యెఱిఁగికొనవచ్చు నటమీఁద హృదయకమల

కర్ణికాభద్రపీఠంబుఁ గదియఁ జేర్చి

వరసుధాభిషేకంబునఁ బరమయోగి

సార్వభౌముఁడ వగునిన్నుఁ జంద్రమౌళి.

	సీ.	
లలితవిద్రుమలతాలావణ్య మగు జటా

                 జూటంబుఁ జిగురాకుజొంపమైన

సాంద్రతారకవిలాసం బగుపురుహూత

                 పురపురంధ్రులసేస పూవు లైన

విశదకాదంబినీవిభ్రమం బగు వియ

                 త్సింధుతోయము పూవుఁదేనె యైనఁ

దరుణభానుసమంచితం బగునుష్ణీష

                 ఫణిఫణామణికోటి ఫలము లైన



	 







	తే.	
నైనపారిజాతంబు మూలాలవాల

జాత మగు నైన నభిలాషజాత మెల్లఁ

జేతిలోనికి వచ్చు నిచ్చిత్ర మిచట

నాత్మలోఁ గంటిఁ గన్నార [1]నంటికొంటి.

	సీ.	
కుజము కుంజరముచేఁ గూలునో కూలదో

                 కూలుకుంజరము నీకుజము గూల్చె

మ్రాను పేరేటిచే మడుఁగునో మడుఁగదో

                 మడుఁగు పేరేటి నీమ్రాను మడఁచెఁ

గాలునో యొకనిచేఁ గాలదో సాలంబు

                 గాలునీసాలంబు గాల్చె నొకని

దునియునో పరశుచేఁ దునియదో వృక్షంబు

                 తునియు నీవృక్షంబు తునిమెఁ బరశు



	 







	తే.	
వనుచుఁ దమలోనఁ జర్చించు నమరవరుల

కభిమతార్థఫలార్థ మై యంద వచ్చు

పారిజాతంబు నామ్రోలఁ బండియుండ

నందఁ గంటి నాకోర్కుల నందఁ గంటి.

	↑ నందు

		 ఈ పేజీలో చివరి మార్పు 25 జనవరి 2022న 23:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

